ՀԻՄՆԱՎՈՐՈՒՄ
«Հետաղետային կարիքների գնահատման ուղեցույցը հաստատելու մասին» 
ՀՀ կառավարության որոշման նախագծի ընդունման  վերաբերյալ

1. Իրավական ակտի անհրաժեշտությունը (նպատակը)
Հետաղետային կարիքների գնահատման ուղեցույցի կիրառման անհրաժեշտությունը պայմանավորված է հետաղետային կարիքների բացահայտմանը, վնասների և կորուստների գնահատմանը, տնտեսության հետագա վերականգնմանը, աղետների ռիսկի արդյունավետ կառավարմանը նպատակաուղղված աշխատանքներ իրականացնելու, աղետներին դիմակայուն երկրի կառուցման և պետության կայուն զարգացման անհրաժեշտությամբ: 
Հիմնական նպատակն է աջակցել Կառավարությանն աղետի ամբողջական ազդեցությունը գնահատելու, արդյունավետ և կայուն վերականգնման քաղաքականություն, ծրագրեր և պլաններ մշակելու, արտաքին մարդասիրական օգնության դիմելու հարցերում՝ հաշվի առնելով ինստիտուցիոնալ, ֆինանսական, տեխնիկական ներուժը, կարողություններն ու ռեսուրսները։ 
1.1. Կարգավորման հարաբերությունների ներկա վիճակը և առկա խնդիրները 
Ներկայումս բացի «Բազմաոլորտ առաջնային կարիքների արագ գնահատում» գործիքակազմի կիռառման ուղեցույցից (հաստատվել է Արտակարգ իրավիճակների նախարարի 04․08․2017թ․ թիվ 888 հրամանով), բացակայում է հետաղետային կարիքների գնահատման միասնական ներպետական և միջազգայնորեն ընդունված այլ իրավական փաստաթուղթ։ 
Հետաղետային կարիքների գնահատման ուղեցույցը սահմանում է հետևյալ խնդիրները.
ա) աջակցել Կառավարության կողմից իրականացվող գնահատումներին և նախաձեռնել վերականգնման պլանավորման գործընթացներ համակարգված միջգերատեսչական հարթակի շրջանակներում,
բ)  գնահատել աղետի ազդեցությունը,
գ) գնահատել կարիքները` ռիսկերը նվազեցնելու և ավելի լավ վերականգնելու համար,
դ) գնահատել ֆիզիկական ենթակառուցվածքներին, արտադրողական հատվածներին և տնտեսությանն աղետի պատճառած վնասն ու կորուստները, ներառյալ դրանց մակրոտնտեսական հետևանքները,
ե) բացահայտել վերականգնման և վերակառուցման բոլոր կարիքները,
զ) մշակել վերականգնման քաղաքականություն, որը նախանշում է առաջնահերթ կարիքները, վերականգնման միջոցառումները, ակնկալվող արդյունքները, վերականգնման և վերակառուցման ծախսերը, որոնք հիմք կհանդիսանան վերականգնման ինտեգրված շրջանակի համար,
է) հիմք դնել վերականգնման և վերակառուցման համար ռեսուրսների մոբիլիզացմանը տեղական, ազգային և միջազգային աղբյուրներից:
1.2. Առկա խնդիրների առաջարկվող լուծումը
Հետաղետային կարիքների գնահատման ուղեցույցի կիրառումը թույլ կտա գնահատել տնտեսության և բնակչության վրա աղետի ազդեցությունը, կրած վնասները և կորուստները, բացահայտել վերականգնման համար անհրաժեշտ կարիքները, մշակել վերակառուցման կարճաժամկետ, միջնաժամկետ և երկարաժամկետ պլաններ ու ծրագրեր, անհրաժեշտության դեպքում դիմել միջազգային հանրությանը՝ մարդասիրական օգնություն ստանալու նպատակով։ 
2. Կարգավորման առարկան 
Կարգավորման առարկան հետաղետային կարիքների գնահատման կիրառական ուղեցույցն է, որը, ի կատարումն  «Աղետների ռիսկի կառավարման և բնակչության պաշտպանության մասին» ՀՀ օրենքի գլուխ 4-ի, հոդված 13-ի, կետ 1-ի 6-րդ ենթակետի՝ «Կառավարությունը հաստատում է լիազոր մարմնի մշակած՝ հետաղետային կարիքների գնահատման ուղեցույցը», առաջարկվում է հաստատել Կառավարության որոշմամբ։
  3. Իրավական ակտի կիրառման դեպքում ակնկալվող արդյունքը  
Իրավական ակտի կիրառման արդյունքում ակնկալվում է․  
ա) ստեղծել կառավարման, համակարգման և համագործակցային մեխանիզմներ՝ ռիսկերի բացահայտման և կառավարման նպատակով, 
բ) ապահովել  մասնավոր և հանրային հատվածի ներկայացուցիչների մասնակցությունը սպառնացող ռիսկերին դիմակայելու գործողություններին նպաստելու համար,  
գ) ապահովել ճշգրիտ տվյալների հավաքագրում վտանգավոր երևույթների և դրանց նկատմամբ համայնքի խոցելիության վերաբերյալ, գնահատել ռիսկերն ու մշակել դրանց կանխարգելման և նվազեցման համար անհրաժեշտ միջոցառումներ, օգտագործելով դրանք որպես պետոևթյան զարգացման պլանավորման և որոշումների կայացման հիմք,
դ) կատարել ներդրումներ, ապահովելով ռիսկի նվազեցման տեսանկյունից կարևոր ենթակառուցվածքների անխափան շահագործումը, այդ թվում, նվազեցնելով վերջիններիս խոցելիությունը կլիմայի փոփոխության նկատմամբ,  
ե) գնահատել դպրոցների և առողջապահական հաստատությունների անվտանգությունը և բարձրացնել դրանց դիմակայունության մակարդակը, 
զ) հետևողականորեն կիրառել առկա ռիսկերին համապատասխան շինարարական նորմերն ու հողօգտագործման պլանավորման սկզբունքները, 
է) պաշտպանել էկոհամակարգերն ու բնական պաշտպանական միջավայրը, որոնց օգնությամբ հնարավոր է մեղմել կամ նվազեցնել համայնքին սպառնացող ջրհեղեղների, փոթորիկների, կարկտահարության, հիվանդությունների և այլ վտանգավոր երևույթների ազդեցությունը, 
ը) հիմնել վաղ ազդարարման համակարգեր և ստեղծել ճգնաժամային կառավարման համապատասխան կարողություններ, 
թ) երաշխավորել աղետներին արձագանքելիս և հետաղետային վերականգնման փուլում տուժած բնակչության կարիքների ապահովման։ 
Արդյունքում, բացահայտվում են համայնքին և բնակավայրերին սպառնացող վտանգները, խոցելիությունը, առկա կարողությունները և վերջիններիս համադրությունից բխող աղետների ռիսկը: Ձևավորվում են համայնքի համար առաջնային, կենսական նշանակության միջոցառումների սկզբունքներն ու մեխանիզմները, որոնք ուղղված են աղետների ռիսկի նվազեցմանը, համապատասխան միջոցառումների պլանավորմանն ու իրականացմանը:
4․ Նախագծի մշակման գործընթացում ներգրավված ինստիտուտները և անձինք.
        Նախագիծը մշակվել է ՀՀ ներքին գործերի նախարարության կողմից։ Նախագծի մշակման աշխատանքներին ներգրավվել են «Աղետների ռիսկի նվազեցման ազգային պլատֆորմ» հիմնադրամի, ՄԱԿ-ի Զարգացման ծրագրի և ՄԱԿ-ի Մանկական հիմնադրամի փորձագետները։
        5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
1․ Հայաստանի վերափոխման ռազմավարություն 2050՝ Մեգանպատակ 02 «Պաշտպանված Հայաստան»․  Ապահովենք անհրաժեշտ և բավարար պայմաններ՝ Հայաստանի կենսական շահերի պաշտպանության, արտաքին ուժերի ռազմական, տեղեկատվական և կիբեր հարձակումների, ինչպես նաև բնածին, տեխնածին և մարդածին աղետների ռիսկերը կանխարգելելու, պատճառած կորուստները նվազեցնելու և արագ վերականգնվելու համար։ Որպես թիրախային արդյունք ունենալու ենք «2.4 Բնածին, տեխնածին և մարդածին աղետներին դիմակայելու պատրաստվածության բարձրագույն մակարդակ», ենթակետ «2.4.3 Համայնքների, ենթակառուցվածքների և շենք-շինությունների անվտանգության և բնակչության դիմակայունության մակարդակ»։
         2․ Կառավարության 2021-2026թթ. ծրագրի «Անվտանգություն և արտաքին քաղաքականություն» գլուխ 1-ի «Աղետներին դիմակայունության բարձրացում» բաժին՝ «Անվտանգության ապահովման հիմնական գործոններից է լինելու աղետների ռիսկի կառավարման ճկուն ու գործուն համակարգը, որի ներդրման շնորհիվ կունենանք պաշտպանված բնակչություն, տնտեսություն, տարածքներ, ենթակառուցվածքներ, մշակութային ու բնապահպանական օբյեկտներ: Կատարելով ներդրումներ աղետների ռիսկի կառավարման ոլորտում՝ Կառավարությունն ուղղակի կանխարգելելու և ազդելու է աղետների առաջացման պատճառների վրա՝ խուսափելով հետևանքների վերացման համար պահանջվող անհամեմատ ավելի մեծ ծախսերից»:
 3․ ՀՀ կառավարության 05․10․2023թ․ թիվ 1717-Լ որոշմամբ հաստատված Աղետների ռիսկի կառավարման ռազմավարության 2023-2030 թվականների գործողությունների ծրագրի 1․3․2 «Հետաղետային կարիքների գնահատման ուղեցույցը հաստատելու մասին ՀՀ կառավարության որոշման նախագծի ընդունում» միջոցառում։ 
6․ Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտության մասին 
Նախագծի ընդունմամբ այլ նորմատիվ իրավական ակտերում փոփոխություններ կատարելու անհրաժեշտություն չի առաջանում:
       7․ Լրացուցիչ ֆինանսական միջոցների անհրաժեշտության և պետական բյուջեի եկամուտներում ու ծախսերում սպասվելիք փոփոխությունների մասին
      Նախագծի ընդունմամբ լրացուցիչ ֆինանսական միջոցների անհրաժեշտություն և պետական բյուջեի եկամուտներում ու ծախսերում փոփոխություններ չեն առաջանում։
       8. Եվրոպական միության մոտարկման ենթակա օրենսդրության և դրան համապատասխանեցման վերաբերյալ
Իրավական ակտի վերնագիրը․ 
COMMUNICATION FROM THE COMMISSION TO THE EUROPEAN PARLIAMENT,    THE COUNCIL, THE EUROPEAN ECONOMIC AND SOCIAL COMMITTEE AND THE COMMITTEE OF THE REGIONS
European Union Disaster Resilience Goals: 
Acting together to deal with future emergencies
(Հանձնաժողովից հաղորդակցություն Եվրոպական խորհրդարանին, Խորհրդին, Եվրոպական տնտեսական և սեցիալական կոմիտեին և տարածաշրջանների կոմիտեին
Եվրոպական միության աղետներին դիմակայելու նպատակներ. Գործել միասին ապագայի արտակարգ իրավիճակներին առերեսվելուց)
համարը․ COM(2023) 61,
ընդունման տարին, ամիսը ամսաթիվը․ 2023թ․, փետրվարի 8։

Ներկայացված նախագիծը համապատասխանում է վերը նշված իրավական ակտի հիմնական դրույթներին՝ ռիսկերի գնահատման, կանխատեսման և աղետների ռիսկի կառավարման պլանավորման բարելավում, հետաղետային ավելի լավ վերականգնում։ 

